
Liewe Vriende
Ek skryf nou regtig hierdie nuusbrief in die doodsnikke van Septembermaand. Nou moet julle dit maar in Oktober, “die mooiste, mooiste maand” volgens Leipoldt, lees.  

Ons het so pas vanoggend met drie weke se opleiding klaargemaak.  Die vierdejaars is nou besig met Pastoraat en doen gelyktydig Module 2 van Veritas. Jeanette behandel die Tien Gebooie met hulle. In die les vra sy hulle een vir een wat hulle op ‘n Saterdag doen. Ewe vroom vertel hulle hoe hulle huisbesoek doen, Bybelstudie doen, aan hul preek werk, en so meer. Toe Stephanus Aribeb aan die beurt kom, antwoord hy pront: “ Nee kyk, Juffrou, as dit op ‘n Saterdag 1.30nm is, gaan sit ek langs die radio om rugby te luister, en veral as dit die Blou Bulle is wat speel, sal niemand my daar wegkry nie. As dit rustyd is, gaan ek net gou vinnig toilet toe en dan sit ek weer tot al die rugby klaar is!”  Sy absolute eerlikheid het ons groot vermaak verskaf! 
Aan die anderkant kon ons ons opnuut verheug oor hulle geestelike groei, insig, toenemende vrymoedigheid en entoesiasme om die Evangelie suiwer te verkondig. Hoor net hoe verwoord Herman Uwukaib, een van die eerstejaars, sy roeping: “Jesus Christus het na die aarde gekom om God se heerlikheid aan my te kom openbaar en Hy stuur my om ook Sy heerlikheid aan ons mense te openbaar. As Hy sê ek moet gaan, dan moet ek gaan, want ek loop in Sy krag.” Alhoewel daar ‘n paar van ons studente uitgesak het, is ons regtig oor die algemeen opgewonde oor hulle vordering. Gedurende die konferensie in Julie 2011, het 16 vierdejaars hulle Prediking en Veritas sertifikate en 10 tweedejaars hulle Vaste Fondamente sertifikate, wat hulle in 2010 deurloop het, ontvang.
Ds Riaan Stander se besoek en aanbieding van Probleemhantering van 28 - 30 Junie, was baie prakties en uiters leersaam. Die studente het die feestelike afsluiting met “doughnuts” en koeldrank as ‘n groot bederf beleef. Marietjie Potgieter, ‘n afgetrede onderwyseres van Langenhovenpark, het gedurende dieselfde tyd die kleuterskool op Omatako besoek en voel haarself geroepe om by hierdie bediening in Boesmanland betrokke te raak. Sy is tans besig om vir ‘n werkspermit aansoek te doen. Bid asseblief dat sy groot duidelikheid oor haar roeping sal ontvang, asook vir haar werkspermit en al die verdere reëlings. 

Tydens die konferensie het Abigail Bachopi oor Transformerende Ontwikkeling gepraat. Sy beskou transformasie as ‘n proses, nie ‘n kitsoplossing nie. Verandering begin by God, daarom transformeer die Woord die mens. Elke mens het dit in hom om te transformeer. Dit vind plaas as die mens lewe soos God dit vir hom bedoel het met Christus as die middelpunt van sy lewe. God laat dit gebeur omdat Hy ons so gemaak het. In die proses van transformasie moet enige projek op die drie S’e gebaseer moet word: “Small, Simple, Slowly!!!”  
Ds Gert Olivier en Pat Cloete van Oostersee het ook die konferensie bygewoon, waarna Pat agtergebly het om leiding te gee en toesig te hou oor die verf van die DEGNOS-huis. Maar dit is nie waar dit gebly het nie! Pat het self ingeklim en baie van die werk self gedoen! Hy het nie net van sy tyd en geld gegee nie, maar van homself. Ons is hom innig dankbaar. En glo dit as julle wil, maar toe het ons sowaar ‘n inbraak terwyl hy hier is. Pat het die skelm gevang en toe hy hom na ons wil bring, ontglip die rakker hom. Erg geskok drink ons toe maar tee hier in ons huisie met alles mooi gesluit aan die anderkant. En wat maak ta? Terwyl ons houtgerus sit, breek hy weer in en steel Koos se fiets en ‘n klomp van Pat se kontantgeld en besittings, onder andere sy selfoon ... maar los nogal die simkaart vir hom!!!  
Ds Lucas van Vuuren van die Ned Geref Gemeente Suidpunt, Agulhas, het ook die konferensie bygewoon. Omdat hy  homself al lank reeds geroepe voel om onder arm mense te werk, het hy sy langverlof gebruik om ‘n tydjie saam met ons te werk en groter duidelikheid oor sy roeping te kry. Hy kon ons ‘n bietjie met die opleiding van die eerstejaars help. Ongelukkig is sy pa toe oorlede en is hy eers weer terug RSA toe. 

Vroeg in Augustus het die wind hier vreeslik gewaai en verwoestende brande het uitgebreek. Gedurende hierdie tyd grawe die mense oral in die veld kamakoe/kloudoring. Dit dien as ‘n groot bron van inkomste. Jafet Moyo van Omatako se suster en niggie was juis besig daarmee toe so ‘n brand hulle oorval het en beide omgekom het. Dit was vir hom ‘n erg traumatiese gebeurtenis. Boonop moet hy ook nou sy suster se vyf kinders in pleegsorg neem. Miena Xaises, ons huishulp in die DEGNOS-huis, het ook ‘n maand gelede ‘n suster aan die dood afgestaan. Verlede week is een van hierdie kinders wat sy ook in pleegsorg moes neem, aan malaria oorlede. 
Chris Smit, ons ‘gemeenskapsontwikkelaar’, se dienstermyn verstryk einde November. Ons waardeer die groot insette wat hy gelewer het asook die nugterheid en deeglikheid waarmee hy die volhoubaarheid van projekte ondersoek en sy bevindinge aan ons deurgegee het. Ons gun hom ‘n rustige aftrede, maar sal hom seer sekerlik mis. Maandag 3 Oktober het ons DEGNOS-span dan ‘n vergadering saam met dr Jan Woest vir ‘n evaluering van DEGNOS se pad vorentoe.  
· Ons dank die Vader vir Sy leiding, troue sorg, beskerming en voorsiening in ons behoeftes. 

· Ons bid vir vrede en troos vir al die gesinne wat geliefdes aan die dood afgestaan het.

· Al die DEGNOS-werksaamhede, geestelik sowel as op die vlak van gemeenskapsontwikkeling. Bid dat ons almal die nodige wysheid, geduld en insig sal ontvang om al hierdie werksaamhede te koördineer en fasiliteer in al vier die gemeentes en dat ons altyd binne die wil van die Vader sal besluite neem en optree. Ons dink hier veral ook aan die vergadering op 3 Oktober.
· Elke gemeentelid, veral die kinders, dat hul sal groei in geloof en dat hul liefde vir die Here sal toeneem.

· Drankmisbruik, shebeens, toordery en voorvaderaanbidding.

· Die studente, die dosente, die opleiding en alles wat daarmee gepaard gaan.

· Marietjie Potgieter en Lucas van Vuuren, dat die Heilige Gees hulle duidelik sal lei met sekerheid oor hulle roeping en alles wat daarmee gepaard gaan.

· Chris en Martie Smit, vir rustigheid, vrede, gesondheid en oorvloedige seën van die Here.
“Mag God wat ons Here Jesus uit die dood teruggebring het julle toerus met al wat goed is, sodat julle sy wil kan doen. Mag Hy deur Jesus Christus in ons tot stand bring wat vir Hom aanneemlik is. Aan Hom behoort die heerlikheid tot in alle ewigheid.” (Heb 13:20-21)
Liefdegroete

Koos en Amanda

